Язын бөреләнеп яфрак ярырга әзерләнгән каен белән әңгәмә

Менә елмаеп көлеп, җиргә ямь өстәп, яз сылу да килеп җитте. Кышкы салкыннардан соң мин язны сагынып көтәм. Минем белән бергә язны табигать тә: кошлар, хайваннар, үсемлекләр, агачлар көтәдер. Яз - ул табигатьнең кышкы йокыдан уяну вакыты. Зәңгәр күктә кояш елмая, язгы җылы нурларын җиргә сибә, тирә-якта кар эри, елгалардан бозлар китә, челтер-челтер итеп сулар ага, түбәләрдән тамчылар тама, урамда балаларның шат тавышлары ишетелә башлый, җылы яктан туган якларына кошлар кайта,  язгы җылы җил агачтагы яшь бөреләрне уята. Ә сезнең берәр  кайчан табигать белән сөйләшкәнегез бармы? Алар кышкы суыкларны ничек үткәрәләр микән?
Бәлки табигатьнең дә кешеләргә үзләренең шатлыкларын, кайгыларын сөйлисе киләдер. Ә менә минем бар...
Язгы бер матур көнне мин язның беренче чәчкәсен –умырзаяны карарга дип урманга киттем. Умырзаяга сокланып йөри торгач, аякларым үзеннән-үзе бер зифа каен янына алып килделәр. Әйтерсең, каен мине үзенең янына чакырып тора иде. Каен янында бик матур скәмия дә күреп калдым, бераз хәл алырга дип утырган идем, әллә кайдан үземнең исемемне ишетеп алдым. Куркудан сикереп тордым, тирә-ягымда бер кем дә юк. Каен агачы гына миңа карап тора сыман. Барлык куркуымны җиңеп каенга эндәштем “Сез миңа эндәшәсезме?”. Каен миңа “әйе” дигәнне аңлатып башын иде. Мин каен агачында яңа гына уянып килгән бөреләрне күрдем, әмма ләкин алар бик зәгыйф күренәләр иде. Мин  “Ни өчен сез шундый бәләкәйләр, бүтән агачларда яфраклар да күренә бит инде”,  дидем. Каен бик моңсу тавыш белән сөйләп китте. “Күрәсеңме минем ярамны, кешеләр мине аямыйча суымны эчәләр, зур–зур яралар ясыйлар. Менә минем яраларым бөреләремә  үсәргә ирек бирми, җирдән килгән согым яңадан агып бетә. Миңа нишләргә, ничек итеп бөреләремә яшәргә көч бирергә?” Бу сүзләр минем өчен шул кадәр авыр булды. Нишләргә? Озак уйлап торырга вакыт юк иде. Тиз генә каенның яраларын табып, бәйләп куйдым. Җирдән килгән сок хәзер яра буйлап акмый иде, ул турыдан –туры бөреләргә таба юл алды. 
Менә күземне дә алмыйча бөреләрне күзәтәм. Барысы да әкренләп җанлана башлагандай тоелдылыр. Чынлап та, үсәләр, зураялар, бер-берсенә карап елмаешалар, серләшәләр. Бертавыштан миңа “Рәхмәт, сезгә. Их, ничек рәхәт икән яшәве! Әгәр сез килмәгән булсагыз, без яши алмас идек,” дигән сүзләрне әйтеп  миңа рәхмәтләрен белдерделәр. Менә каен әкрен генә сөйләп китте. “Мин бик озак яшәдем инде. Быел миңа 100 яшь тула. Бу гомер эчендә мин бик күпне күрдем. Кешеләр элек безне бик яраталар иде, хөрмәт итәләр иде. Соңгы елларда минем дус каеннарымны кисеп алып киттеләр, миңа бик ямансу булып калды. Бөреләремә дә дуслар калмады.” 

Мин тагын бер тапкыр бөрәләргә карап алдым да “Үзегезне саклагыз, көннәр җылынмыйча яфрак атмагыз, суыктан харап булырсыз”, дидем. 
Шул чак бер бәләкәй генә бөре үзенең нечкә ягымлы тавышы белән “Әгәр сезгә бездән дару кирәк икән, килегез, без сезгә һәрвакыт ярдәм итербез”, диде. Мин яңа дусларымны тагы бер мәртәбә йомшак кына сыйпадым да, каенымны нык итеп кочакладым да өйгә таба юл алдым. Юл буена бөреләрем белән эчтән генә сөйләшеп кайттым. Бу көн минем мәңгегә күңелемдә бер төш сыман уелып калды. Урманга барган саен табигать белән сөйләшәм. Үземнең бер кемгә дә сөйләмәгән серләремне, таныш бөреләремә сөйлим. Ләкин алар хәзер инде бәләкәч бөреләр түгел, ә ямь-яшел куе яфракларга әйләнеп, табигатькә ямь өстәп, урманга килгән кунакларны каршылап, озатып калалар.

